
08.00.04 – Qishloq xo‘jaligi iqtisodiyoti

08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

KORPORATIV BOSHQARUVNI 

Annotatsiya. Mazkur maqolada qurilish materiallari sanoatida korporativ boshqaruvning tashkiliy-iqtisodiy mexanizmini 
takomillashtirish masalalari ilmiy jihatdan tahlil qilingan. Tadqiqotda sohada amalga oshirilayotgan islohotlar, korporativ 
tuzilmalarning samaradorligini oshirish omillari hamda boshqaruv tizimini xalqaro standartlarga muvofiqlashtirish 
yo‘nalishlari ko‘rib chiqilgan. Shuningdek, korporativ boshqaruvning moliyaviy barqarorlik, investitsiya jozibadorligi 
va innovatsion rivojlanishga ta’siri baholangan. Ilmiy natijalar qurilish materiallari sanoatida korporativ boshqaruvni 
rivojlantirishning istiqbolli yo‘nalishlarini belgilash hamda prognoz parametrlarini aniqlashga xizmat qiladi.

Kalit so‘zlar: korporativ boshqaruv, tashkiliy-iqtisodiy mexanizm, qurilish materiallari sanoati, investitsiya faoliyati, 
moliyaviy barqarorlik, innovatsiya, prognoz parametrlar.
Abstract. This article presents a scientific analysis of improving the organizational and economic mechanism of corporate 
governance in the construction materials industry. The study examines the reforms implemented in the sector, factors 
that enhance the efficiency of corporate structures, and directions for aligning the management system with international 
standards. The influence of corporate governance on financial stability, investment attractiveness, and innovation 
development is also assessed. The research findings help identify the most promising directions for developing corporate 
governance and determining forecast parameters for sustainable industry growth.

Keywords: corporate governance, organizational and economic mechanism, construction materials industry, investment 
activity, financial stability, innovation, forecast parameters.
Аннотация. В данной статье проведён научный анализ вопросов совершенствования организационно-
экономического механизма корпоративного управления в промышленности строительных материалов. В 
исследовании рассмотрены проводимые в отрасли реформы, факторы повышения эффективности корпоративных 
структур и направления приведения системы управления в соответствие с международными стандартами. 
Кроме того, дана оценка влияния корпоративного управления на финансовую устойчивость, инвестиционную 
привлекательность и инновационное развитие. Полученные научные результаты способствуют определению 
перспективных направлений развития корпоративного управления и уточнению прогнозных параметров в отрасли 
строительных материалов.

Ключевые слова: корпоративное управление, организационно-экономический механизм, промышленность 
строительных материалов, инвестиционная деятельность, финансовая устойчивость, инновации, прогнозные 
параметры.

K I R I S H
Hozirgi global iqtisodiy rivojlanish sharoitida qurilish materiallari sanoati milliy iqtisodiyotning muhim 

tarmoqlaridan biri sifatida strategik ahamiyat kasb etmoqda. Ushbu soha infratuzilmaviy loyihalarni amalga 
oshirish, aholiga uy-joy bilan ta’minlash, sanoat va transport infratuzilmasini rivojlantirish orqali mamlakat 
iqtisodiy o‘sishining barqaror drayverlaridan biriga aylanib bormoqda.

Bozor munosabatlarining chuqurlashuvi, raqobat muhitining kuchayishi va xalqaro iqtisodiy integratsiya 
jarayonlari qurilish materiallari sanoatida boshqaruv tizimini tubdan yangilash zaruratini yuzaga keltirmoqda. 
Bu esa, o‘z navbatida, korporativ boshqaruvning tashkiliy-iqtisodiy mexanizmlarini takomillashtirishni dolzarb 
vazifaga aylantirmoqda.

Bugungi kunda korporativ boshqaruv nafaqat aksiyadorlik jamiyatlari yoki yirik kompaniyalar faoliyatini 
samarali tashkil etish vositasi, balki butun tarmoq miqyosida resurslardan oqilona foydalanish, investitsiya 

faoliyati samaradorligini oshirish va moliyaviy barqarorlikni ta’minlashning muhim omillaridan biri sifatida 
namoyon bo‘lmoqda.

Qurilish materiallari ishlab chiqaruvchi korxonalarda korporativ boshqaruvni takomillashtirish — ishlab 
chiqarish jarayonlarini raqamlashtirish, innovatsion texnologiyalarni joriy etish, shaffoflik va hisobdorlikni 
kuchaytirish orqali sohaning raqobatbardoshligini oshirishga xizmat qiladi.

Shu nuqtayi nazardan, qurilish materiallari sanoatida korporativ boshqaruvning tashkiliy-iqtisodiy 
mexanizmini takomillashtirish istiqbollarini ilmiy jihatdan tahlil qilish, uning amaliy ahamiyatini asoslab berish 
hamda sohada barqaror rivojlanish uchun ilmiy-nazariy asos yaratish muhim ilmiy va amaliy ahamiyat kasb 
etadi.

M A V Z U G A  O I D  A D A B I Y O T L A R  S H A R H I
Korporativ boshqaruvning tashkiliy-iqtisodiy mexanizmlari masalasi xorijiy mamlakatlar olimlari — E.N. 

Veasey [1], R.S. Eells [2], A. Berle va G. Means [3], N.K. Chayka [4]larning ilmiy asarlarida keng yoritilgan. 
Ularning tadqiqotlarida korporativ boshqaruvning iqtisodiy mohiyati, tashkiliy tuzilmasi hamda kompaniya 
manfaatdor tomonlari o‘rtasidagi o‘zaro munosabatlar mexanizmi chuqur tahlil qilingan.

O‘zbekistonlik iqtisodchi olimlardan D. Suyunov, E. Xoshimov [5], Z.A. Ashurov [6], M.B. Xamidulin [7], 
Sh.N. Zaynutdinov, R.I. Nurimbetov [8], E.X. Mahmudov [9], S.M. Niyazov [10], A. Suyunov [11], S. Elmirzayev 
[12], J. Qurbanov [13], S. Akramov [14], I.P. Najimov [15] va boshqa tadqiqotchilarning ilmiy ishlarida korporativ 
boshqaruvning nazariy, uslubiy va amaliy jihatlari o‘rganilgan. Mazkur tadqiqotlarda boshqaruv samaradorligini 
oshirish, aksiyadorlik jamiyatlari faoliyatini takomillashtirish hamda korporativ boshqaruvning milliy modelini 
shakllantirishga oid qimmatli ilmiy xulosalar ilgari surilgan.

Shunga qaramay, mavjud ilmiy izlanishlarda korporativ boshqaruvning aynan tashkiliy-iqtisodiy 
mexanizmlarini takomillashtirishning metodologik muammolari kompleks va tizimli yondashuv asosida 
yetarlicha o‘rganilmagan. Bu holat ushbu tadqiqot ishining dolzarbligini belgilab beradi va korporativ boshqaruv 
tizimini zamonaviy iqtisodiy islohotlar talablariga moslashtirishga qaratilgan yangi ilmiy-amaliy yondashuvlarni 
ishlab chiqish zaruratini ko‘rsatadi.

Mazkur dissertatsion ishda aynan shu yo‘nalishdagi ilmiy-amaliy muammolar tahlil qilinib, ularni bartaraf 
etish bo‘yicha taklif va tavsiyalar ishlab chiqilgan. Natijada, tadqiqot natijalari O‘zbekiston sharoitida korporativ 
boshqaruvning tashkiliy-iqtisodiy mexanizmini takomillashtirishga ilmiy asos bo‘lib xizmat qiladi.

T A D Q I Q O T  M E T O D O L O G I YA S I
Ushbu tadqiqotda ishlab chiqarishni diversifikatsiyalash sharoitida korporativ boshqaruvning tashkiliy-

iqtisodiy mexanizmi samaradorligini aniqlash maqsadida kompleks yondashuv qo‘llanildi. Tadqiqot jarayonida 
nazariy tahlil, iqtisodiy-statistik baholash, taqqoslama tahlil, ekonometriya modellari asosidagi tahlil hamda 
ekspert baholash usullaridan tizimli ravishda foydalanildi.

Mazkur metodologik yondashuv korporativ boshqaruv tizimining samaradorlik omillarini aniqlash, ishlab 
chiqarish jarayonlarining iqtisodiy natijadorligini baholash hamda korxonalarda boshqaruv mexanizmlarini 
takomillashtirish yo‘nalishlarini belgilash imkonini berdi.

T A H L I L  V A  N A T I J A L A R
Qurilish materiallari sanoatini rivojlantirish va innovatsion texnologiyalarni joriy etish bevosita sohaga jalb 

qilinayotgan investitsiyalar hajmi bilan chambarchas bog‘liqdir. Bozor iqtisodiyoti sharoitida investitsiyalarni 
jalb qilishning eng maqbul va samarali yo‘nalishlaridan biri bu — qimmatli qog‘ozlar bozorini rivojlantirish, 
shuningdek, korporativ boshqaruv tizimini samarali tashkil etish bilan bog‘liqdir. Shu nuqtai nazardan, korporativ 
boshqaruvning tashkiliy-iqtisodiy mexanizmini takomillashtirish bo‘yicha amalga oshirilgan chora-tadbirlarning 
qurilish materiallari sanoatidagi yakuniy natijalarga ta’sirini baholash dolzarb ahamiyat kasb etadi.

Avvalgi tahlillarimizdan ma’lumki, korporativ boshqaruvni tashkil etish va uni tartibga solish uchun zarur 
huquqiy asoslar hamda mezonlar belgilab beruvchi qator normativ-huquqiy hujjatlar qabul qilingan. Ushbu 
hujjatlarda jarayonni yanada takomillashtirish hamda bugungi kun talablari asosida boshqaruv tizimini samarali 
tashkil etishga qaratilgan aniq vazifalar belgilangan.

Korporativ boshqaruvning huquqiy asoslarini shakllantirish natijasida tashkiliy-iqtisodiy mexanizmini 
takomillashtirish yo‘nalishida amalga oshirilgan chora-tadbirlarning qurilish materiallari sanoatidagi 
samaradorlikka ta’sirini baholash uchun rентаbellik ko‘rsatkichi tanlandi. Chunki rентаbellik ko‘rsatkichi 
moliyaviy natijani ifodalovchi asosiy indikator bo‘lib, korxona faoliyatining barcha yo‘nalishlaridagi yakuniy 
samaradorlikni ifodalaydi va boshqaruv tizimi samaradorligini belgilovchi muhim mezon sifatida xizmat qiladi.

Ushbu ta’sirni baholashda sarlavhasida “korporativ boshqaruv”, matnida esa “qurilish” hamda “qurilish 
materiallari” so‘zlari uchraydigan hujjatlar sonining kümülyativ yig‘indisi omil sifatida ko‘rib chiqildi. Birinchi 
ko‘rsatkich — umumiy korporativ boshqaruv tizimini takomillashtirish jarayonining umumiy ta’sirini, ikkinchi 
va uchinchi ko‘rsatkichlar esa — aynan qurilish sohasi hamda qurilish materiallari sanoatida korporativ 
boshqaruvni takomillashtirish bo‘yicha amalga oshirilayotgan chora-tadbirlar natijalarini ifodalaydi.

Keltirilgan omillarning qurilish materiallari ishlab chiqaruvchi korxonalardagi rентаbellik darajasiga ta’sirini 
baholash uchun bir necha variantlar tahlil qilindi. Dastlab uchala omil bitta modelda ko‘rib chiqildi va bu holatda 
sarlavhasida “qurilish materiallari”, matnida esa “korporativ boshqaruv” so‘zi mavjud bo‘lgan hujjatlar sonining 
kümülyativ yig‘indisi ta’sirini ifodalovchi koeffitsientning Student mezoniga ko‘ra adekvat emasligi aniqlandi.

Biroq, omillarni alohida-alohida ko‘rib chiqish natijasida ushbu omillarning bevosita ta’siri past darajada 
ekanligi kuzatildi. Shu bois, ularning o‘zaro ta’siri va bog‘liqligini aniqlash maqsadida turli variantlar asosida 
qiyosiy tahlil o‘tkazildi.

Qiyosiy tahlil natijalariga tayangan holda, qurilish materiallari sanoatida korporativ boshqaruv 
samaradorligini aniqlovchi eng maqbul iqtisodiy modelni shakllantirish va uni amaliyotga joriy etish maqsadga 
muvofiq deb topildi. Ushbu yondashuv sohada korporativ boshqaruvni takomillashtirishning ilmiy asoslangan 
mexanizmini yaratishga hamda ishlab chiqarish samaradorligini oshirishga xizmat qiladi.

Bu yerda: CRM — qurilish materiallari ishlab chiqaruvchi korxonalarda rentabellik darajasi (foizda); D01 
— sarlavhasida “korporativ boshqaruv” so‘zi mavjud bo‘lgan hujjatlar sonining kümülyativ yig‘indisi; D11 — 
sarlavhasida “korporativ boshqaruv” va matnida “qurilish” so‘zi mavjud bo‘lgan hujjatlar sonining kümülyativ 
yig‘indisini bildiradi.

Mazkur model boshqa alternativ variantlarga nisbatan yuqori ishonchlilik darajasiga ega bo‘lib, bu holatni 
quyida keltirilgan mezonlar natijalari orqali asoslash mumkin (1-jadval).

1-jadval. Qurilish materiallari ishlab chiqaruvchi korxonalarda rentabellik darajasiga korporativ boshqaruvning 
tashkiliy-iqtisodiy mexanizmini takomillashtirish bo‘yicha chora-tadbirlar ta’sirini baholash natijalari 1

Ko‘rsatkichlar Ko‘effitsient Standart xato t-statistika p-qiymat

Const 33.6890 2.58396 13.04 <0.0001 ***
D01 −3.19468 0.497725 −6.419 <0.0001 ***
D11 9.87113 1.87944 5.252 0.0002 ***

O‘rtacha bog‘liq o‘zgaruvchi  21.80741 Bog‘liq o‘zgaruvchining standart 
og‘ishi  9.936208

Qoldiqlar kvadratlari yig‘indisi  265.4869 Regressiyaning standart xatosi  4.703606

R-kvadrat  0.807924 Tuzatilgan R-kvadrat  0.775911
F(2, 12)  25.23760 F-statistikasi uchun P-qiymat  0.000050
Log-likelihood −42.83544 Akaike kriteriyasi  91.67088
Schwarz kriteriyasi  93.79503 Hannan–Quinn kriteriyasi  91.64826
Rho  0.349814 Durbin–Watson koeffitsienti  1.084659

Model 4. OLS usuli asosida, 2010–2024-yillar (T = 15) davridagi kuzatuvlar bo‘yicha hisob-kitoblar

Dastlab har bir aniqlangan koeffitsientning adekvatligini asoslash uchun Student mezoni natijalari 
ko‘rib chiqildi. Mazkur mezon bo‘yicha jadval qiymati 2,18 ni tashkil etishini inobatga olgan holda, barcha 
aniqlangan ko‘rsatkichlarning ushbu qiymatdan yuqori ekanligini kuzatish mumkin. Bu holat modeldagi har bir 
o‘zgaruvchining statistik ahamiyatga ega ekanini tasdiqlaydi.

Shuningdek, determinatsiya koeffitsienti 0,81 ga teng bo‘lib, bu model omillarining ta’siri yetarli darajada 
yuqori ekanini ko‘rsatadi. Fisher mezoni bo‘yicha aniqlangan qiymat ham jadvaldagi qiymatdan (Fjad= 4,75) 
katta bo‘lib, bu modelning umumiy ishonchliligini tasdiqlaydi. Mazkur holatni Fisher mezoni bo‘yicha taqdim 
etilgan ehtimollik ko‘rsatkichi yordamida ham asoslash mumkin.

Vaqt qatorlarini modellashtirishda muhim ko‘rsatkichlardan biri sifatida Durbin–Watson mezoni natijalari 
alohida ahamiyat kasb etadi. Ushbu holatda mazkur ko‘rsatkich 1,1 ni tashkil etmoqda. Jadval bo‘yicha 

1	 корпоративное управление, организационно-экономический механизм, промышленность строительных материалов, 
инвестиционная деятельность, финансовая устойчивость, инновации, прогнозные параметры.

esa quyi chegara 0,94, yuqori chegara 1,54 ni tashkil qiladi. Ya’ni, aniqlangan qiymat “qarorsizlik zonasi”ga 
(indecision zone) to‘g‘ri keladi. Bu vaziyatda autokorrelyatsiya muammosining mavjud yoki mavjud emasligi 
haqida aniq xulosa chiqarish qiyin, biroq boshqa mezonlar natijalari yuqori ishonchlilik darajasini ko‘rsatgani 
sababli modeldan foydalanish to‘liq asosli hisoblanadi.

Model natijalariga ko‘ra, birinchi omilning ta’sirini ifodalovchi koeffitsient manfiy qiymatga ega bo‘lib, 
−3,2 ni tashkil etadi. Ushbu holatni aniqlashtirish maqsadida faqat mazkur omilning o‘zi bo‘yicha qo‘shimcha 
tahlil o‘tkazildi va natijada ishoraning o‘zgarmagani aniqlandi. Bu shuni anglatadiki, sarlavhasida “korporativ 
boshqaruv” so‘zi mavjud bo‘lgan hujjatlar sonining kümülyativ yig‘indisi qurilish materiallari ishlab chiqaruvchi 
korxonalarda rentabellik darajasiga nisbatan salbiy ta’sir ko‘rsatmoqda. Boshqacha aytganda, mazkur 
yo‘nalishdagi hujjatlar sonining har bir birlikka ortishi rentabellik darajasini o‘rtacha 3,2 foizga kamaytiradi.

Ikkinchi omilning ta’sirini ifodalovchi koeffitsient esa ijobiy qiymatga ega bo‘lib, sarlavhasida “korporativ 
boshqaruv” va matnida “qurilish” so‘zi mavjud bo‘lgan hujjatlar sonining har bir birlikka ortishi rentabellik 
darajasining o‘rtacha 9,8 foizga oshishiga olib keladi. Aslida, rentabellik ko‘rsatkichi 2010-yilda 23,8 foizni 
tashkil etgan bo‘lsa, 2024-yilda 11,3 foizga pasaygan. Shu bilan birga, hujjatlar soni bittadan 7 birlikkacha 
oshgan. Ayniqsa, 2015 va 2016-yillarda ushbu ko‘rsatkichlar sezilarli darajada oshgan bo‘lib, mos ravishda 3 
va 5 birlikni tashkil etgan. Aynan shu davrda rentabellik darajasining 26,4 foizdan 40,7 foizgacha ko‘tarilgani 
olingan natijalarning to‘g‘riligini tasdiqlaydi.

Sarlavhasida “qurilish materiallari”, matnida esa “korporativ boshqaruv” so‘zi mavjud bo‘lgan hujjatlar 
sonining kümülyativ yig‘indisi bitta bo‘lib, 2016-yilda qabul qilingan ushbu hujjat 2019-yilda o‘z kuchini 
yo‘qotgan. Bu holat shuni ko‘rsatadiki, aynan qurilish materiallari ishlab chiqaruvchi korxonalarda korporativ 
boshqaruvning tashkiliy-iqtisodiy mexanizmini rivojlantirish masalalariga yetarlicha e’tibor qaratilmagan. 
Fikrimizcha, ushbu yo‘nalishda aniq maqsadli me’yoriy hujjatlarni qabul qilish va ularda qurilish materiallari 
korxonalarida korporativ boshqaruvning tashkiliy-iqtisodiy mexanizmini takomillashtirish bo‘yicha aniq 
vazifalarni belgilash, ushbu sohada yanada yuqori natijalarga erishish uchun muhim omil bo‘lib xizmat qiladi.

Umuman olganda, qurilish materiallari sanoatida korporativ boshqaruvning tashkiliy-iqtisodiy mexanizmini 
takomillashtirish sohaga barqaror rivojlanish, investitsiya muhitining yaxshilanishi va raqobatbardoshlik 
darajasining oshishida muhim rol o‘ynaydi. Tadqiqot natijalari shuni ko‘rsatadiki, korporativ boshqaruv tizimini 
samarali tashkil etish nafaqat korxonalar faoliyatining optimallashtirilishini, balki ularning moliyaviy barqarorligi, 
innovatsion salohiyatining kuchayishi va bozor mavqeining mustahkamlanishini ham ta’minlaydi. Shu bilan 
birga, korporativ qarorlar qabul qilishda shaffoflik, hisobdorlik va mas’uliyat tamoyillariga amal qilinishi sohada 
ishonchli boshqaruv muhitini shakllantiradi.

X U L O S A  V A  T A K L I F L A R
Sohada olib borilgan tahlillar natijasida qurilish materiallari sanoatida korporativ boshqaruvni 

takomillashtirish bo‘yicha qator amaliy takliflar ishlab chiqildi. Avvalo, korporativ boshqaruv standartlarini joriy 
etish, ya’ni qurilish materiallari ishlab chiqaruvchi korxonalarda korporativ boshqaruvning milliy modelini xalqaro 
standartlar bilan uyg‘unlashtirish zarur bo‘lib, bu o‘z navbatida korporativ qarorlarning samaradorligini oshiradi 
va manfaatdor tomonlar o‘rtasida o‘zaro ishonchni mustahkamlaydi. Shuningdek, moliyaviy barqarorlikni 
ta’minlash mexanizmini kuchaytirish muhim ahamiyatga ega bo‘lib, bunda kapital oqimlarini diversifikatsiya 
qilish, samarali moliyaviy menejmentni yo‘lga qo‘yish hamda investitsiyalarning qaytimi ustidan nazoratni 
kuchaytirish talab etiladi. Sohaning raqobatbardoshligini oshirish maqsadida innovatsion texnologiyalarni joriy 
etish, ya’ni raqamlashtirish va avtomatlashtirish jarayonlarini korporativ boshqaruv tizimiga integratsiya qilish 
orqali ishlab chiqarish samaradorligini oshirish va xarajatlarni kamaytirish lozim. Shu bilan birga, investitsiya 
muhitini takomillashtirish, mahalliy va xorijiy investorlar uchun qulay huquqiy hamda iqtisodiy sharoitlar yaratish, 
investitsiya risklarini kamaytirish mexanizmlarini joriy etish ham sohaning barqaror rivojlanishiga xizmat qiladi. 
Kadrlar salohiyatini rivojlantirish yo‘nalishida esa korporativ boshqaruv, strategik menejment va moliyaviy 
tahlil bo‘yicha malaka oshirish dasturlarini tashkil etish hamda mutaxassislar tayyorlashning zamonaviy 
modellari va xalqaro tajribasini joriy etish muhim hisoblanadi. Bundan tashqari, prognoz parametrlarini 
korporativ strategiyaga integratsiya qilish, sohaning istiqbolli rivojlanish yo‘nalishlarini aniqlashda ilmiy tahlil 
va modellashtirish usullaridan keng foydalanish zarur. Xulosa qilib aytganda, qurilish materiallari sanoatida 
korporativ boshqaruvning tashkiliy-iqtisodiy mexanizmini takomillashtirish sohaga barqaror o‘sish, innovatsion 
rivojlanish va milliy iqtisodiyotdagi strategik ahamiyatni yanada mustahkamlash imkonini beruvchi muhim ilmiy-
amaliy asos hisoblanadi.

